Հիմնավորում 
Հայաստանի Հանրապետության և Ասիական զարգացման բանկի միջև «Վարկ թիվ 3284-ARM(COL). Սեյսմիկ անվտանգության բարելավման ծրագիր - Արդյունքների վրա հիմնված փոխատվություն․ Փոփոխություններ վարկային համաձայնագրում» նամակ-համաձայնագրի նախագծի ստորագրման նպատակահարմարության վերաբերյալ (այսուհետ՝ Նամակ-համաձայնագիր)

«Սեյսմիկ անվատանգության բարելավման ծրագիրը» (այսուհետ՝ Ծրագիր) իրականացվում է ՀՀ և ԱԶԲ միջև 2015թ․ հոկտեմբերի 19-ին կնքված վարկային համաձայնագրի հիման վրա: Ծրագիրը սկսվել է 2016 թվականին և նախատեսված է մինչև 2026 թվականի մայիսի 30-ը: Ծրագիրը արդյունքահեն է, ինչը ենթադրում է, որ համապատասխան ֆինանսական միջոցները Հայաստանի Հանրապետությանը տրամադրվում է վարկային պայմանագրով նախատեսված արդյունքների ապահովման պարագայում։
Ծրագրի հիմնական և առանցքային ցուցանիշն է առնվազն 46 դպրոցների կառուցումը կամ ամրացումը և շուրջ 20000 աշակերտի անվտանգ կրթական պայմանների ապահովումը: Նախատեսված են նաև ՀՀ սեյսմիկ շինարարական նորմերի վերանայում, սեյսմակայուն շինարարության ուղեցույցի մշակում, 1:500000 սեյսմիկ վտանգների քարտեզի մշակում, սեյսմիկ պաշտպանության ազգային դիտացանցի արդիականացում և 15 մասնագետների վերապատրաստում, շինարարության բնագավառում աշխատող 100 մասնագետի վերապատրաստում՝ սեյսմակայուն շինարարության բնագավառի վերաբերյալ և այլ գործառույթներ:
Ծրագրի շրջանակներում մինչ այժմ ավարտվել են 18 դպրոցների կառուցման աշխատանքները։ Ներկայումս ընթանում են 21 դպրոցների շինարարական աշխատանքներ։ 7 դպրոցներ գտնվում են նախագծային (ավարտական) աշխատնքերի և շինարարության իրականացման համար գնումների կազմակերպման փուլում։  
Համաձայն վարկային համաձայնագրի՝ Ծրագրի շրջանակում ընդգրկված բոլոր դպրոցները պետք է անցնեն միջազգային փորձաքննություն և ստանան վկայական 9 բալ երկրաշարժի դիմացկունության վերաբերյալ։ 
Մինչ այժմ շահագործման հանձնած դպրոցներում անվտանգ կրթական պայմաններ են ստեղծվել շուրջ 11,200 աշակերտի համար։ Մշակվել են նաև տվյալ դպրոցների աղետների ռիսկի կառավարման և տարհանման պլանները։ Ծրագրի շրջանակում մշակված և հաստատված են նաև ՀՀ սեյսմիկ շինարարական նորմերը, սեյսմակայուն շինարարության ուղեցույցը, 1:500000 սեյսմիկ վտանգների քարտեզը։
Ծրագիրն իրականացնելու նպատակով Հայաստանի Հանրապետությանը 2 անգամ հատկացվել են վարկային միջոցներ։ Ծրագրի արդյունքահենության համատեքստում յուրաքանչյուր վարկի համար նախատեսված է որոշակի արդյունք, որի կատարման պարագայում հատկացվում են տվյալ արդյունքի համար նախատեսված ֆինանսական միջոցները։
Յուրաքանչյուր վարկային պայմանագրի արդյունքը՝ ըստ տարիների որոշակիորեն շեղվում է, և առաջարկվող վարկային պայմանագրի փոփոխությամբ նախատեսվում է դրանք դարձնել միանման՝ նկատի ունենալով այն հանգամանքը, որ Ծրագիրը մեկն է։
	Միևնույն ժամանակ 2023թ․ նոյեմբերի 27-ի թիվ 4351-ARM վարկային համաձայնագրով կատարված փոփոխությունների  համաձայն՝ աուդիտի ենթարկված ֆինանսական հաշվետվությունները ԱԶԲ-ի կողմից հրապարակվում են 14 օրվա ընթացքում, մինչդեռ 2015թ. հոկտեմբերի 19-ի թիվ 3284-ARM համաձայնագրի համաձայն՝ 30 օրվա ընթացքում: Սույն փոփոխության նպատակն է նաև նշյալ դրույթի համապատասխանեցումը: 
	Նախագծի ընդունումը բխում է ՀՀ կառավարության 2021-2026 թվականների ծրագրի՝ Կրթության, գիտության, մշակույթի և սպորտի նախարարության բաժնի՝ 8.1 կետով նախատեսված «Շենքերի սեյսմիկ կայունության, բեռնվածության, գյուղական համայնքներում կրթական գործընթացի արդյունավետ կազմակերպման, շինարարական աշխատանքներին զուգընթաց անհրաժեշտ գույքով և սարքավորումներով ապահովելու սկզբունքներին համահունչ՝ դպրոցների կառուցման, հիմնանորոգման և վերանորոգման ցանկում ընդգրկման չափանիշների ու մեթոդաբանության կազմում» միջոցառման կատարման անհրաժեշտությունից, ինչպես նաև ՀՀ կառավարության 2021-2026թթ․ ծրագրի 4.3 («մինչև 2026 թվականը կառուցել, հիմնանորոգել կամ վերանորոգել առնվազն 300 դպրոց՝ ապահովելով դրանց ամբողջական հագեցումը անհրաժեշտ գույքով և սարքավորումներով») և 6.6 (Աղետներին համայնքների դիմակայունության բարձրացման նպատակով նոր գործիքակազմով ու չափորոշիչներով ռիսկերի գնահատմանը, խոցելիության նվազեցմանն ու կարողությունների բարձրացմանն ուղղված գործընթացների իրականացում՝
•	հանրապետության տարածքում ապահովվելու են անվտանգ կրթական պայմաններ՝ սեյսմիկ տեսանկյունից առավել խոցելի դպրոցների վերանորոգմամբ կամ նորերի կառուցմամբ) կետերից:

